
meldurin

Terji Nielsen

Tað er týsmorgun, og lagið 
er gott á skrivstovuni hjá 
Føroya Pedagogfelag í 
Tungugøtu í miðbýnum í 
Havn. Jógvan Philbrow, 
sum á aðalfundi felagsins 
leygardagin koppaði sitandi 
formanninum, Maud Wang 
Hansen, hevur sín fyrsta ar­
beiðsdag. Tað er týðiligt, at 
nývaldi formaðurin er spent­
ur uppá uppgávuna.

Tapti so dyggiliga 
í 2010
Á aðalfundinum leygardagin 
vann Jógvan Philbrow for­
mansvalið við 265 atkvøðum 
í mun til tær 249, sum Maud 
Wang Hansen fekk. Altso 
eitt sera tætt val, har bert 16 
atkvøður vóru á muni.

Sostatt bleiv Jógvan 
Philbrow valdur til nýggjan 
formann, men hetta var ikki 
fyrstu ferð, at hann gjørdi 
eina roynd at sleppa framat 
formanssessinum.

– Eg stillaði eisini upp til 
formansvalið í 2010. Tá stóð 
tað eisini millum meg og 
Maud, og spurningurin var, 
hvør av okkum skuldi loysa 

Jarvin F. Hansen av. Men har 
má eg viðganga, at eg fekk 
ein ordans lússing. Eg tapti 
so dyggiliga, greiðir Jógvan 
Philbrow frá.

Hesaferð gekk so mun­
andi betur, og hví so er, hev­
ur Jógvan Philbrow eitt boð 
uppá.

– Í 2010 vóru umstøðurnar 
øðrvísi. Tá høvdu vit havt 
eitt mannfólk sitandi í 
longri tíð, og eg umboðaði eg 
kanska eisini verandi leiðslu 
í felagnum og tá kós, sum 
hon førdi. Hesaferð umboði 
eg nokk meira eitt skifti, 
har kósin verður sett eitt 
sindur øðrvísi, enn hon er í 
løtuni. Ikki tí, tað er eingin 
ivi um, at Maud og eg eru 
ógvúliga samd um tey flestu 
viðurskiftini, men eg seti 

kanska fokus á nøkur onnur 
ting enn hon, sigur nývaldi 
pedagogformaðurin.

Tað er kanska eitt sindur 
undrunarvert, at eitt mann­
fólk verður valt til formann 
í einum fakfelag, har eini 
95 prosent av limunum eru 
kvinnur.

– Tað er kanska eitt sindur 
løgið, men tað vísir eisini, at 
fokus ikki er á kynið, men 
heldur á innihaldið. Men 
eg haldi tó, at fyri meg var 
tað ein negativur faktorur 
til formansvalið, at eg eri 
mannfólk. Tað krevur ein 
størri innsats frá einum 
mannfólki at bliva valdur, 
sigur Jógvan Philbrow, sum 
er triði mannligi formaðurin 
í søguni hjá Føroya 
Pedagogfelag. Hinir báðir 

eru Arne Jensen og Jarvin F. 
Hansen.

Valstríð á Facebook
Undan stríðsvalinum á aðal­
fundinum leygardagin hevur 
annars ikki verið so øgiliga 
nógv at hoyrt um formans­
valið hjá pedagogunum, og 

Jógvan Philbrow viðgongur 
eisini, at tað hevur verið 
friðarligt.

– Persónliga havi eg ikki 
gjørt serliga nógv við at reka 
upp undir valið. Sjálvt val­
stríðið er fyri tað mesta farið 
fram á Facebook, har fólk 
hava skrivað og sett spurn­
ingar, og so er ein bólkur 
fyri námsfrøðingar, har tað 
eisini hevur verið lívligt 
kjak. Tað bleiv eisini skipað 
fyri einum valfundi í Lærara­

skúlahøllini, men har var 
øgiliga lítil undirtøka, so tað 
hepnaðist ikki so væl, sigur 
Jógvan Philbrow.

Harumframt høvdu 
valevnini eisini hvør sína 
valgrein í seinastu útgávuni 
av Pedagogblaðnum, sum 
kom út beint fyri aðalfundin.

Arbeitt innan 
øki í 13 ár
Jógvan Philbrow er upp­
runaliga av Toftum, men 
hann hevur seinastu 18 árini 
verið búsitandi í Fuglafirði, 
og tað er eisini har, ið hann 
hevur starvast, síðani hann 
tók námsfrøðiligt prógva á 
Føroya Læraraskúla í 2002.

– Eg bleiv liðugur sum 
pedagog í eini tíð, har alt 
økið vaks við rúkandi ferð. 
Frítíðarskúlar blivu settir á 
stovn, og nógvir dagstovnar 
blivu bygdir um hetta mundi. 
Beint, tá ið eg bleiv liðugur 
við skúlan, fór eg at arbeiða 
í vøggustovuni á einum 
stovni í Fuglafirði, sum 
eitur Barnalund, men tað 
var bara heilt stutt. Eg fekk 
so starv sum leiðari á Frí­
tíðarskúlanum í Fuglafirði, 
sum bleiv settur á stovn um 

Nývaldi formaðurin í Føroya Pedagogfelag, Jógvan Philbrow, er longu farin til 
arbeiðis á skrivstovuni felagsins. Hann sigur, at eitt tað fyrsta, sum hann fer 

í holt við, er at fáa lønarviðurskiftini hjá limum felagsins á breddan

Nú skal 
lønin á 

breddan

Lønin er ófatiliga lág, um man 
hugsar um, at hetta eru fólk við eini 
fýra ára útbúgving, og um man tekur 
atlit til ta ábyrgd, sum vit hava sum 
starvsfólk innan hetta øki


